ფრიად სასწრაფო
საქართველოს საგარეო საქმეთა მინისტრს, ბატონ დავით ზალკალიანს
ასლი: საგარეო საქმეთა მინისტრის მოადგილეს, ბატონ ვახტანგ მახარობლიშვილს
ევროინტეგრაციის გენერალური დირექტორატის უფროსს ბატონ არჩილ ყარაულაშვილს

ბატონო დავით,
მოგახსენებთ, რომ 2019 წლის 26 მარტს ევროკომისიის მიგრაციისა და საშინაო საქმეთა გენერალურმა დირექტორატმა (DG HOME) უმასპინძლა შეხვედრას უვიზო რეჟიმის გამოწვევებზე, საქართველოს მიერ დამატებით გასატარებელ ღონისძიებებსა და წევრი ქვეყნების მხრიდან შესაძლო საპასუხო ზომების თაობაზე.  შეხვედრაში მონაწილეობა მიიღეს ევროკომისიისა და წევრი ქვეყნების (საფრანგეთი, გერმანია, შვედეთი, ფინეთი) წარმომადგენლებმა. საქართველოს მხრიდან შეხვედრაში მონაწილეობდნენ საელჩოს უფროსი მრჩეველი, სალომე სალუქვაძე და ბელგიის სამეფოში საქართველოს პოლიციის ატაშე, ნიკოლოზ ქავთარაძე.  
სალომე სალუქვაძემ ხაზი გაუსვა უვიზო რეჟიმის, როგორც პრაქტიკულ (მგზავრობის გამარტივება, დროისა და ფინანსური რესურსების დაზოგვა), ისე პოლიტიკურ მნიშვნელობას.  აღინიშნა, რომ NDI-ს 2018 წლის დეკემბრის კვლევის მიხედვით, საქართველოში ევროინტეგრაციის მხარდაჭერის დონე უპრეცედენტოდ მაღალია (83 %), რისი მნიშვნელოვანი კომპონენტიც არის უვიზო რეჟიმი, როგორც საქართველო-ევროკავშირის თანამშრომლობის ერთ-ერთი ყველაზე თვალსაჩინო და ხელშესახები მიღწევა.  ამასთან, აღინიშნა, რომ უვიზო რეჟიმის ამოქმედების შემდეგ, 650 000-ზე მეტი ვიზიტი განხორციელდა საქართველოდან შენგენის სივრცეში, რაც მიანიშნებს იმაზე, რომ მგზავრთა უმრავლესობა უვიზო რეჟიმის წესებს იცავს. 
შეხვედრის მონაწილეებს მიეწოდათ დეტალური ინფორმაცია საქართველოს მიერ განხორციელებული  (აქტიური საინფორმაციო კამპანია; შენგენის კალკულატორი; გვარის შეცვლის გამკაცრება)  და დაგეგმილი (პრობაციონერებისთვის მგზავრობის შეზღუდვა; საკონსულო სამსახურების მიერ „დასაბრუნებელი მოწმობების“ ვადის შემცირება და დამატებითი გადასახადის შემოღება განმეორებით აღებულ მოწმობაზე; არალეგალური მიგრაციის ხელშეწყობის კრიმინალიზაცია) ღონისძიებების შესახებ.  ასევე, მიეწოდათ ინფორმაცია ქვეყანაში სოციო-ეკონომიკური სიტუაციის გაუმჯობესების მიზნით მიმდინარე ღონისძიებებისა და პროგრამების თაობაზე; ქვეყანაში არსებულ ზოგად და მიზნობრივ ჯანდაცვის პროგრამებზე (აქვე აღინიშნა, რომ სასურველია წევრი ქვეყნების მხრიდან საქართველოს შესაბამის სამსახურებთან მეტად აქტიური თანამშრომლობა ჯანდაცვის ნიადაგზე მოთხოვნილი თავშესაფრისა და ბინადრობის განაცხადების განხილვისას).  შეხვედრის მონაწილეებს ასევე ეცნობათ ქვეყნის მიერ სამართალდამცავ სფეროში საერთაშორისო (ევროპოლი, ევროჯასტი) და ორმხრივი (წევრ ქვეყნებთან) თანამშრომლობისა და პოლიციის ატაშეების ქსელის თაობაზე.  ამ უკანასკნელ საკითხზე ასევე დეტალურად ისაუბრა პოლიციის ოფიცერმა, ნიკოლოზ ქავთარაძემ. 
სალომე სალუქვაძემ ხაზი გაუსვა მიგრაციის სფეროში ევროკავშირის შიგნით დაგეგმილი რეფორმების (თავშესაფრის ერთიანი სისტემა (CEAS), Entry-Exit System, ფრონტექსის რეგულაციის განახლება, შენგენის საინფორმაციო სისტემის რეფორმა, ETIAS) მნიშვნელობას არსებული მდგომარეობის გამოსწორების კუთხით.  
ასევე, აღინიშნა, რომ საქართველოს მხარე განიხილავს საზღვრის კვეთის კონტროლის გამკაცრებას, თუმცა ამ კონტექსტში უმნიშვნელოვანესია წევრი ქვეყნების მხარდაჭერა და შესაბამისი ინფორმაციის (მაგ. შესვლაზე აკრძალვების) გაზიარება საქართველოსთვის რათა ქართველ მესაზღვრეებს მიეცეთ შესაძლებლობა კონკრეტული კრიტერიუმების საფუძველზე შეაჩერონ მოქალაქეები. 
ხაზგასმით აღინიშნა საქართველოს უსაფრთხო წარმოშობის ქვეყნად აღიარებისა და თავშესაფრის განაცხადებისა და გასაჩივრების პროცედურების შეძლებისდაგვარად შემოკლების მნიშვნელობა. 
საფრანგეთთან ორმხრივი თანამშრომლობის კონტექსტში ასევე აღინიშნა, რომ საქართველო მხარს უჭერს პროექტ Prometheus-ს და მის დროულად დაწყებას. 
საუბრის ბოლოს საელჩოს თანამშრომელმა ხაზი გაუსვა ლეგალური მიგრაციის ხელშეწყობის მნიშვნელობას და წევრ ქვეყნებს „პარტნიორობა მობილურობისათვის“ ფარგლებში მეტი ჩართულობისა და დაინტერესებისკენ მოუწოდა. 
თავშესაფრის განაცხადებზე საუბრისას სალომე სალუქვაძემ ხაზგასმით აღნიშნა უსაფუძვლო თავშესაფრის განაცხადებთან დაკავშირებით დამატებითი ინფორმაციის მიღების მნიშვნელობა (მაგ. ალბანეთის შემთხვევაში დადგინდა, რომ თავშესაფრის მაძიებლები აქტიურად იყენებდნენ ყალბ „გიაკმარიას“ (ვენდეტა) ცნობას.)  შესაბამისად, საქართველოს მხარისთვისაც საინტერესო იქნებოდა უსაფუძვლო თავშესაფრის განაცხადების ანალიზი, რათა დადგინდეს წარმოდგენილი დოკუმენტებისა თუ მიზეზების ნამდვილობა. 
ასევე აღინიშნა საქართველოს მხარის დაინტერესება პრუმის გადაწყვეტილებით გათვალისწინებული თანამშრომლობით. 
ხაზგასმით აღინიშნა საქართველოს მხრიდან რეადმისიის შეთანხმების ეფექტიანი შესრულება (98 % დადებითი გადაწყვეტილება). 
შეხვედრაზე განსაკუთრებული აქტიურობით გამოირჩეოდნენ საფრანგეთის, შვედეთისა და გერმანიის წარმომადგენლები.  ფინეთის, როგორც მომავალი თავმჯდომარეობის წარმომადგენელი, თვალყურს ადევნებდა შეხვედრას. აღსანიშნავია, რომ გერმანიის შინაგან საქმეთა სამინისტროს წარმომადგენელმა, ქ-ნმა ელენა ლანგე-ბრატანოვამ ხაზი გაუსვა გერმანიაში საქართველოდან თავშესაფრის მაძიებელთა რაოდენობის ზრდას და გერმანიის შეშფოთებას, თუმცა შეხვედრის განმავლობაში მეტად იყო ორიენტირებული საქართველოს მხრიდან შესაძლო ზომებისა და საერთო გამოსავლის ძიებაზე.  მანვე აღნიშნა, რომ მიესალმება საქართველოს მხარის მიერ გატარებულ/დაგეგმილ ზომებს, მაგრამ ეს ზომები „აშკარად არასაკმარისია“ და გერმანიის მოსაზრებით, ერთადერთი ზომა, რომელმაც შეიძლება მოიტანოს შედეგი არის საზღვრის კვეთის გამკაცრება.  ამ ზომის გარშემო საქართველოს მხარესთან გამართული დეტალური დისკუსიისას გამოიკვეთა, რომ წევრ ქვეყნებს არ შეუძლიათ საქართველოს მხარეს გაუზიარონ შესვლის აკრძალვებზე ინფორმაცია (რადგან ეს ინფორმაციაც SIS-ის ნაწილია, რომელზეც მესამე ქვეყნებს არ აქვთ წვდომა).  შესაბამისად, გერმანიის რეკომენდაციით, საქართველოს მესაზღვრეებს შეუძლიათ კონტროლი განახორციელონ შენგენის კოდექსის შესაბამისად (დასაბრუნებელი ბილეთი, ჯავშანი და მოგზაურობის პერიოდის შესაბამისი ოდენობის ნაღდი ფული ან სამგზავრო ჩეკები).  გერმანიის რეკომენდაციაა საქართველომ მოახდინოს მოცემული კრიტერიუმების ინკორპორირება საკუთარ კანონმდებლობაში რათა მესაზღვრეებს მიეცეთ აღნიშნულის შემოწმების საშუალება მაინც.  ამასთან, საფრანგეთი მიიჩნევს, რომ საჭიროა ქართველი მესაზღვრეების  გადამზადება დამატებითი შეკითხვების დასმისა და საეჭვო მგზავრების გამოვლენის კუთხით. საფრანგეთი მზად არის გაგვიწიოს დახმარება ამ მიმართულებით. ამასთან, საფრანგეთი უკეთეს ზომად მიიჩნევს საქართველოს საზღვარზე FRONTEX-ის მესაზღვრეების განთავსებას, რომელთაც ექნებათ აღმასრულებელი ფუნქციები, საქართველოს მხარესთან შეთანხმების საფუძველზე.  
ევროკომისიის საზღვრის მართვისა და შენგენის სამმართველოს პოლიტიკის ოფიცერმა, ტრისტან მატერნემ აღნიშნა, რომ 2020 წლამდე საქართველოში მუდმივად იქნება ფრონტექსის მინიმუმ ერთი ოფიცერი, თუმცა ევროკომისია ასევე მზად არის, ფრონტექსის განახლებული რეგულაციის ძალაში შესვლისთანავე დაიწყოს მოლაპარაკებები საქართველოსთან სტატუსის შეთანხმების გაფორმების მიზნით (წევრი ქვეყნები ინტერესით შეხვდნენ აღნიშნულ შესაძლებლობას, თუმცა შეთანხმების გაფორმებისთვის საჭირო ხანგრძლივობიდან გამომდინარე, აღნიშნეს, რომ ისინი ვერ დაელოდებიან მოცემული შეთანხმების გაფორმებას და უფრო სწრაფი ზომების მიღებაა საჭირო.  შესაბამისად, მათ შეკითხვით მიმართეს ევროკომისიას, ფრონტექსის არსებული მანდატი თუ იძლევა საშუალებას მესაზღვრეებმა ახლავე განახორციელონ საქართველოდან გასვლის კონტროლი). 

საფრანგეთმა განსაკუთრებული ყურადღება გაამახვილა ჯანდაცვის საფუძველზე გაკეთებულ თავშესაფრის განაცხადებზე. გერმანიის წარმომადგენელმა ასევე აღნიშნა, რომ საქართველოში გერმანიის მიგრაციის ოფიცერს (მიხაელ ფაბრეს) დაშვება აქვს გერმანიაში ქართველთა თავშესაფრის განაცხადებზე და ახდენს მათ ანალიზს.  ყოველთვიურად მუშავდება დაახლოებით 100 განაცხადი რათა გამოვლენილ იქნას განსაკუთრებით აქტიური რეგიონები, თავშესაფრის მოთხოვნის მთავარი მიზეზები და ა.შ. ჯანდაცვის ნიადაგზე თავშესაფრის მოთხოვნა ერთ-ერთი მთავარი მიმართულებაა გერმანიასა და საფრანგეთის შემთხვევაში, ხოლო შვედეთის შემთხვევაში საქმე გვაქვს ძირითადად პოლიტიკურ დევნის ნიადაგზე თავშესაფრის მოთხოვნასთან. შვედეთის წარმომადგენელმა ასევე ხაზგასმით აღნიშნა შვედეთში ქართველთა მონაწილეობით ჩადენილი დანაშაულების მაღალი რაოდენობა. 
აღსანიშნავია, რომ საფრანგეთის, შვედეთისა და გერმანიის ქვეყნების წარმომადგენლების მხრიდან შეხვედრის განმავლობაში ხორციელდებოდა ზეწოლა ევროკომისიაზე.  შვედეთის წარმომადგენელმა აღნიშნა, რომ შვედეთი დიდი ხანია აყენებს მოცემულ პრობლემას და პირველად მოხდა ევროკომისიის მხრიდან შედეგის მომტანი შეხვედრის ორგანიზება, ხოლო საფრანგეთის მხარემ აღნიშნა, რომ საფრანგეთი დაჟინებით მოითხოვს მონიტორინგისა და ანგარიშგების პროცესის გააქტიურებას (სავიზო ჯგუფში საქართველოს საკითხის განხილვა ყოველ სამ თვეში ერთხელ, ევროკომისიის მიერ შესაბამისი სტატისტიკისა და გატარებული ზომების წარმოდგენით). შესაბამისად, წევრი ქვეყნები ევროკომისიისგან ითხოვენ გაძლიერებულ მონიტორინგსა და ანგარიშგებას და უკმაყოფილონი არიან ევროკომისიის „უმოქმედობით“. საფრანგეთისა და შვედეთის წარმომადგენლებმა არაერთხელ გაუსვეს ხაზი ფაქტს, რომ მათ ხელთ არსებული სტატისტიკური მონაცემები საკმარისზე მეტია სავიზო რეჟიმის შეჩერების მექანიზმის ასამოქმედებლად და მისაღები რჩება მხოლოდ პოლიტიკური გადაწყვეტილება, რამაც, საფრანგეთში მოსალოდნელი არჩევნების კონტექსტში, შეიძლება არ დააყოვნოს. საფრანგეთის წარმომადგენელმა აღნიშნა, რომ 2018 წელს 2017 წელთან შედარებით თავშესაფრის განაცხადების რაოდენობა 188 %-ით გაიზარდა (ევროსტატის მონაცემებით 230 %-იანი ზრდა) და საფრანგეთში საქართველო ამჟამად თავშესაფრის განაცხადების რაოდენობით მეორე ადგილზეა. 2019 წლის იანვარში, 2017 წლის იანვართან (უვიზო რეჟიმამდე) თავშესაფრის განაცხადების 10-ჯერ მეტი რაოდენობა დაფიქსირდა. ასევე მე-2 ადგილზეა საქართველო განაცხადების რაოდენობით შვედეთში (სირიის შემდეგ).
 შეხვედრის შემდგომ, პირად საუბარში, საფრანგეთის წარმომადგენელმა აღნიშნა საქართველოში საფრანგეთის შინაგან საქმეთა მინისტრის ვიზიტის დროულად განხორციელების მნიშვნელობა.  ასევე, აღინიშნა, რომ ზოგჯერ საქართველოს მხარე საქართველოდან თავშესაფრის მაძიებელთა მაღალი რიცხვისა და ქართველთა მონაწილეობით კრიმინალის ზრდის კონტექსტში, მიანიშნებს საფრანგეთის მიგრაციის პოლიტიკისა და მართლმსაჯულების სისტემის არაეფექტიანობაზე, რაც, საფრანგეთის წარმომადგენლის თქმით, საფრანგეთის მაღალ პოლიტიკურ წრეებში, უარყოფითად აღიქმება.  როგორც საფრანგეთის, ისე შვედეთის წარმომადგენლებმა ხაზგასმით აღნიშნეს, რომ არ გეგმავენ საკუთარი სისხლის სამართლის კოდექსის ცვლილებას და ქართველებთან დაკავშირებით შექმნილი პრობლემის მოგვარება შეუძლიათ უფრო მარტივად, შეჩერების მექანიზმის ამოქმედებით. 
საფრანგეთი გეგმავს მ.წ. მაისში საქართველოში მოავლინოს მიგრაციის ოფიცერი. 
ორგანიზებულ დანაშაულთან ბრძოლის კონტექსტში, ნიკოლოზ ქავთარაძემ დეტალურად ისაუბრა საპოლიციო თანამშრომლობის მიღწევებზე და ასევე აღნიშნა, რომ ხშირ შემთხვევაში ქართველთა მონაწილეობით გამოვლენილი დანაშაულებების სტატისტიკური ზრდა სწორედ ამ თანამშრომლობის შედეგია და მხოლოდ უარყოფით კონტექსტში არ უნდა იყოს განხილული. 
ჯანდაცვის პრობლემატიკით წევრი ქვეყნების განსაკუთრებული დაინტერესების გათვალისწინებით, შეხვედრაზე განხილულ იქნა ქ. ბრიუსელში საქართველოს ჯანდაცვის სამინისტროს წარმომადგენლების მონაწილოებით სპეციალური შეხვედრის ორგანიზების შესაძლებლობა. 
შვედეთის წარმომადგენელმა აღნიშნა, რომ ყველაზე ეფექტიანი გამოდგა თავშესაფრის განაცხადების პროცედურების შემცირება (მათ შორის სააპელაციო პროცედურების), თუმცა 2018 წლის ბოლოს შვედეთი იძულებული იყო კვლავ გაეზარდა აპელაციის ვადები, რის შემდეგაც ავტომატურად გაიზარდა თავშესაფრის მაძიებელთა რიცხვი.
გერმანიის წარმომადგენელმა აღნიშნა, რომ გერმანია ასევე გეგმავს კერძო ავიაკომპანიების ჩართვას მგზავრთა კონტროლის მიმართულებით. თუმცა, აღინიშნა, რომ WizzAir უნგრული კომპანიაა და ამიტომ საჭირო იქნება უნგრული მხარის ჩართვა. შესაძლოა ქართულმა მხარემაც განიხილოს ავიაკომპანიებთან თანამშრომლობის შესაძლებლობა. 
ევროკავშირის წევრი ქვეყნები ასევე დაინტერესდნენ საქართველოს სავიზო პოლიტიკით მესამე ქვეყნებთან მიმართებაში, რასთან დაკავშირებითაც საელჩოს თანამშრომელმა აღნიშნა, რომ მესამე ქვეყნის მოქალაქეები, რომლებიც არ სარგებლობენ ევროკავშირთან უვიზო მიმოსვლით, ვიზის გარეშე ვერ გავლენ საქართველოდან შენგენის ზონაში და შესაბამისად საკითხი არ არის რელევანტური უვიზო რეჟიმზე საუბრის კონტექსტში. 
ევროკომისია ასევე გამოვიდა ინიციატივით უმასპინძლოს სემინარს საქართველოს წარმომადგენლებისთვის, რომელზეც ევროკომისია ისაუბრებს მიგრაციის სფეროში ევროკავშირში დაგეგმილი სიახლეების თაობაზე. 
ევროკავშირის წევრმა ქვეყნებმა დადებითად შეაფასეს ევროკომისიისა და საელჩოს წარმომადგენლების მონაწილეობით გამართული შეხვედრა და გამოთქვეს სურვილი ჩამოყალიბდეს მუდმივმოქმედი სამუშაო ჯგუფი, რომელში მონაწილეობისთვისაც წევრი ქვეყნები გამოყოფენ საკონტაქტო პირებს.  
ევროკომისიის სურვილია საქართველოს მხარესთან ერთად შეიმუშაოს სამოქმედო გეგმა, რომელშიც გაიწერება მხარეთა მიერ გასატარებელი შესაძლო ღონისძიებები. სამოქმედო გეგმის პროექტს მიღებისთანავე გაგიზიარებთ.  
საინფორმაციო კამპანიებთან დაკავშირებით, ევროკავშირის მხარემ მოგვმართა თხოვნით ჩავატაროთ საინფორმაციო კამპანიის შეფასება (გაზომვადი შედეგებით), ასევე აღინიშნა, რომ შესაძლებელია საინფორმაციო კამპანიაში გაძლიერდეს საგარეო კომპონენტი (საინფორმაციო კამპანიები დიასპორასთვის). გერმანიის წარმომადგენელი დაინტერესდა ქართული დიასპორების როლით თავშესაფრის მაძიებელთა და ორგანიზებულ დანაშაულში ქართველთა მონაწილეობის საქმეში. ასევე, წევრმა ქვეყნებმა გამოხატეს მზადყოფნა აქტიურად ჩაერთონ საქართველოში განხორციელებულ საინფორმაციო კამპანიებში. 
ყველა წევრმა ქვეყანამ ხაზგასმით აღნიშნა, რომ საქართველოდან თავშესაფრის მაძიებელთა მაღალი რიცხვი დიდ ფინანსურ და ადმინისტრაციულ პრობლემებს ქმნის, განსაკუთრებით მიგრაციის კრიზისის კონტექსტში.
შვედეთის წარმომადგენელმა ხაზგასმით აღნიშნა საქართველოს მხრიდან უვიზო რეჟიმის დამრღვევი პირების დაჯარიმების მნიშვნელობა.  ჯარიმა არ შეეხებათ ნებაყოფლობით დაბრუნებულ პირებს, მაგრამ იძულებით გამოძევებული პირების შემთხვევაში საქართველოს მხარემ უნდა დააწესოს ჯარიმა.  აღინიშნა, რომ საქართველოს მხარე ყოველთვის ფლობს ინფორმაციას გამოძევებულ პირებზე. ასევე უნდა მოხდეს გამოძევებული პირებისთვის შენგენის ზონაში გასვლის აკრძალვა. 
საფრანგეთის წარმომადგენელმა მოგვამართა თხოვნით გამოძევებული პირების გამცილებლებად (escort) მივავლინოთ საქართველოს წარმომადგენლები, რადგან ეს საფრანგეთისთვის ხარჯებთან და დროსთან არის დაკავშირებული (აღნიშნული პრაქტიკა საფრანგეთს აქვს ალბანეთთან).   
წევრმა ქვეყნებმა ასევე მოგვმართეს თხოვნით საქართველომ გამოიყენოს ევროკავშირის ფინანსური და ტექნიკური დახმარება უვიზო რეჟიმის გამოწვევებზე რეაგირების მიზნით პროექტების დასაფინანსებლად. 
გთხოვთ იხილოთ თანდართული, შეხვედრაზე გაჟღერებული რეკომენდაციებისა და გამართული მსჯელობის შედეგად შესაძლო ზომების ცხრილი. გთხოვთ უმოკლეს ვადაში გვაცნობოთ მოცემულ შესაძლებლობებზე საქართველოს მხარის შეჯერებული პოზიცია. 

	საზღვრის კვეთამდე ზოგიერთი მგზავრისთვის დამატებითი შემოწმების (screening) პროცედურის შემოღება (ევროკავშირის მხარის ან ავიახაზების მიერ)

	ქ. ბრიუსელში შესაბამისი ქართველი და ევროკავშირის წევრი ექპერტების მონაწილეობით თემატური შეხვედრების ორგანიზება:
· ჯანდაცვის საკითხებზე
· საზღვრის კვეთის გამკაცრების თაობაზე
	

	საქართველოში, წევრი ქვეყნებისთვის ქართველი მიგრაციის ოფიცრების გამოყოფა (თავშესაფრის განაცხადების განხილვის პროცესში საკონტაქტო პირი)
	

	საქართველოში მოქმედ (რეისით შენგენის ქვეყნებში) ავიახაზებთან თანამშრომლობა (მაგ. მგზავრთა სიების წინასწარი შემოწმების (screening) მიზნით. შესაძლებელია ევროკავშირის მხარესთანაც განხილულ იქნას მგზავრთა სიებზე თანამშრომლობის შესაძლებლობა
	

	სემინარი ქ. ბრიუსელში, რომელზეც ევროკომისია წარმოადგენს მიგრაციის სფეროში დაგეგმილ შიდა რეფორმებს
	

	ევროკომისიისა და წევრი ქვეყნების სპეციალურ სამუშაო ჯგუფში მონაწილეობა (რომლის შექმნის იდეაც გაჟღერდა 26 მარტის შეხვედრაზე)
	

	ევროკომისიასთან ერთად სამოქმედო გეგმის შემუშავება
	

	საინფორმაციო კამპანიის შედეგების შეფასება
	

	წევრ ქვეყნებში საინფორმაციო კამპანიების გამართვა დიასპორის წარმომადგენლებთან
	

	იძულებით დაბრუნებული პირების თანხლება (escort) მგზავრობის დროს
	

	ევროკავშირის ფინანსური და ტექნიკური დახმარების მზარდად გამოყენება უვიზო რეჟიმის გამოწვევებზე საპასუხო ზომების დასაფინანსებლად, მათ შორის წევრი ქვეყნების მონაწილეობით განხორციელებული პროექტებისთვის
	






მონაწილეთა სია:
ევროკომისია (DG HOME)
სილია კასმანი, საერთაშორისო კოორდინაციის სამმართველოს საერთაშორისო ურთიერთობათა ოფიცერი
ანიტა ჰიპერი,  საერთაშორისო კოორდინაციის სამმართველოს საერთაშორისო ურთიერთობათა ოფიცერი
ტრისტან მატერნე, საზღვრის მართვისა და შენგენის სამმართველოს პოლიტიკის ოფიცერი
წევრი ქვეყნები 
ელენა ლანგე-ბრატანოვა, გერმანიის შინაგან საქმეთა სამინისტროს წარმომადგენელი
რობერტ ლაგემანი, გერმანიის შინაგან საქმეთა სამინისტროს წარმომადგენელი
ბირგიტ ნოლი, ევროკავშირთან გერმანიის მუდმივი წარმომადგენლობა, მართლმსაჯულებისა და საშინაო საქმეთა მრჩეველი
ბრუნო კრუშანი, ევროკავშირთან საფრანგეთის მუდმივი წარმომადგენლობა, საშინაო საქმეთა მრჩეველი
მათიუ კომბე, ევროკავშირთან საფრანგეთის მუდმივი წარმომადგენლობა, COEST  წარმომადგენელი
ევა შულცი, ევროკავშირთან შვედეთის მუდმივი წარმომადგენლობა, იურიდიული მრჩეველი
მიკაელ ბენტე, ევროკავშირთან შვედეთის მუდმივი წარმომადგენლობა, COEST  წარმომადგენელი
ჯუტა გრასი, ევროკავშირთან ფინეთის მუდმივი წარმომადგენლობა, მიგრაციისა და თავშესაფრის საკითხებზე უფროსი სპეციალისტი
საქართველო
სალომე სალუქვაძე, ევროკავშირთან საქართველოს მისიის უფროსი მრჩეველი
ნიკოლოზ ქავთარაძე, ბელგიის სამეფოში საქართველოს პოლიციის ატაშე

